
mois de nauigation sur le lac des Ilinois il se porta
asses bien mais si tost que la neige Commenca a
tomber il fut repris de son flux de sang qui 1’obligea
de s’arrester dans la riuiere qui Conduit aux Ilinois;
C'est la qu'ils firent vne Cabane po? passer 1'hyuer
auec de telles incomodités que son mal s'augmentant
de plus en plus, il vit bien que Dieu luy acordoit la
grace qu’il luy auoit tant de fois demandée, et mesme
il le dit tout simplement a ses deux Compagnons,
qu’asseurement il mourroit de cette maladie et dans
ce voyage. Pour y bien disposer son ame malgré la
grande jndisposition de son Corps, il commenca vn
hyuernement si rude par les exercices de s'. ignace
qu'il fit auec de grands sentiments de deuotion, et
beaucoup de Consolations Celestes, et puis il passa
tout le reste du temps a s’entretenir auec tout le
Ciel, n'ayant autre comerce auec la terre dans ces
deserts qu’auec ses deux Compagnons qu'il Confes-
soit et Communioit deux fois la sepmaine, et exhor-
toit autant que ses forces le pouuoient permettre
quelque temps apres noel po? obtenir la grace de ne
pas mourir sans auoir pris possession de sa Chere
mission, il inuita ses Compagnons a faire vne neuf-
uaine a I’honneur de 1'imaculée conception de la ste.
vierge; Il fut exaucé contre toutes les aparences
humaines, et se portant mieux il se mit en estat
d’aller au bourg des Ilinois si tost que la nauigation
seroit libre, ce qu'il fit anec bien de la Joye partant
po? cela le 29 mars; il fut onze Jours en Chemin ou
il eut occasion de beaucoup souffrir, et pour sa propre
Indisposition n’estant pas entierement retabli, et par
vn temps tres rude et tres facheux.

Estant enfin arriuée dans le bourg, il y fut receu



